§ Кубізм

Першым творам кубістычнага жывапісу (франц. cubisme, ад лац. cub – куб) лічыцца карціна П. Пікассо “Авіньёнскія дзяўчаты” (1907). Больш за ўсё гэтае палатно ўразіла сучаснікаў мастака адсутнасцю прамой лінейнай перспектывы і святлаценю. Яно будавалася пры дапамозе геаметрычных форм, з якіх складаліся стракаты фон і фігуры дзяўчат. Асновай эксперыментаў кубістаў быў жывапіс П. Сезана. За ўзор сваёй творчасці кубісты (Ж. Брак, П. Пікасо, Ф. Лежэ, Р. Дэланэ) узялі афрыканскае і прымітыўнае мастацтва. Яны лічылі, што мастак павінен выяўляць не тое, што ён бачыць, а тое, што ён ведае. На сваіх палотнах мастакі быццам бы ўзрывалі форму, распылялі яе, а потым даследавалі на зрэзах і зломах. Часам у сваіх выявах яны сумяшчалі некалькі кропак позірку на аб’ект, каб на карцінах прысутнічаў “факт руху вокол рэчаў”. Каб мага больш пазбавіцца ад рэалістычнага ўяўлення, мастакі свядома выштурхоўвалі з жывапісу колер і стваралі палотны пры дапамозе шэрых, вохрыстых і карычневых колераў. У сваім развіцці кубізм прайшоў 3 стадыі: “сезанаўскую”, “аналітычную” і “сінтэтычную”. Творы “сезанаўскага” перыяду працягвалі развіваць творчыя эксперыменты, пачатак якім паклаў жывапіс постімпрэсіяністаў. Абрысы выяўленых аб’ектаў набывалі геаметрызаваныя формы, прастора палатна драбілася на часткі, прадметы набывалі абагуленую трактоўку, пазбаўленую дэталяў і падрабязнасцей (Ф. Лежэ “Будаўнікі з алоэ”, 1951). Карціны “аналітычнага” перыяду былі пераважна манахромнымі; у іх свядома спрашчалася адлюстраванне прадметаў, якое зводзілася да камбінацыі пераплеценых плоскасцей (Ж. Брак “Гавань у Нармандыі”, 1909; Р. Дэланэ “Эйфелева вежа”, 1910). “Сінтэтычны” кубізм выяўляе складаныя тэхнічныя прыёмы, з дапамогай якіх незалежныя формы аб’ядноўваюцца ў кампазіцыю са шматступенчатай глыбінёй выявы, што ўтвараецца наслаеннем плоскасцей. Менавіта ў гэты перыяд узнікае і атрымлівае распаўсюджанне т. зв. “ілюзорнае пісьмо” (“trompe l’oeil”), якое ўзмацняе тэкстуру (П. Пікасо “Тры музыкі”, 1921). Кубістычныя выявы ўсё больш аддаляліся ад рэчаіснасці: знешнія і контурныя лініі ў карцінах толькі нагадвалі прадмет і ў любы момант маглі абарвацца або перайсці ў іншую выяву. Натуральна выпісваліся толькі асобныя дэталі: шляпка цвіка, малюнак шпалер. У сваіх творах кубісты пачалі ўжываць незвычайныя для жывапісу матэрыялы. Так нарадзіўся знакаміты кубістычны калаж (франц. papiers colles – наклеяная папера, ад coller, літаральна – клеіць). Следам за паперай з тэкстамі мастакі пачалі карыстацца ў якасці мастацкіх сродкаў пяском, апілкамі, жалезам, шклом, гіпсам, вуглём. Часам карціна пераўтваралася ў рэльеф і набывала трохмернасць. У кубістычных творах з’явілася шмат лічбаў і слоў, рассыпаных па палатне: нумары аўтамабіляў, знакі з бартоў самалётаў, надпісы з вітрын магазінаў, назвы кафэ, маркі він, гатункі тытуню. Кубізм завуць своеасаблівай школай авангарду, бо многія яго прыёмы ўжываюцца ў іншых кірунках ХХ – пачатку ХХІ ст. 

Найбольш яскравым прадстаўніком кубізму з’яўляецца Пабла Пікасо (1881–1973). П. Пікасо нарадзіўся ў г. Малага на поўдні Іспаніі ў сям’і настаўніка малюнку і майстра дэкаратыўных роспісаў. У 14 год ён паступіў у школу прыгожых мастацтваў ў Барселоне. Прафесійную мастацкую адукацыю П. Пікасо пачаў у Мадрыдскай акадэміі мастацтваў, адкуль з’яхаў у Парыж у 1900 г. Менавіта ў Парыжы пачалося мастацкае жыццё творцы. Творчасць П. Пікасо была разнастайнай. У яго мастацтве паслядоўна змяняліся і развіваліся аўтарскія творчыя канцэпцыі, на падставе якіх можна вылучыць 3 паслядоўныя перыяды: “блакітны”, “ружовы”, калі мастак звяртаецца да каларыту як да найбольш эмацыянальна выразнага кампанента мастацкага вобраза, непасрэдна кубістычны. “Блакітны” перыяд названы быў крытыкамі ў адпаведнасці з панаваннем  ў большасці карцін мастака блакітнага колеру. Матывы твораў гэтага часу з’яўляюцца незвычайнымі для французскага жывапісу, але характэрнымі для іспанскага. У іх выражаюцца адзіноцтва, абяздоленасць, фізічная недасканаласць персанажаў (“Старык Бегар і яго сын”, “Снеданне сляпога”, абедзве – 1903). Персанажамі “ружовага” перыяду сталі цыркачы, бадзягі, артысты, якія выяўляліся на фоне пазбаўленых расліннасці сумных ландшафтаў (“Дзяўчына на шары”, 1905). Кубістычны перыяд творчасці мастака прадстаўлены як карцінамі, так і калажамі, у якіх атрымалі яскравы выраз мастацкія пошукі пачатку ХХ ст. (“Партрэт Амбруаза Валара”, 1909–1910; “Скрыпка і вінаград”, 1912; “Кларнэт і скрыпка”, 1912–1913; “Галава”, 1928; “Герніка”, 1937).

